Lectio Divina
fuq il-Vanġelu tal-Ħadd
It-Trinità Qaddisa
Sena B
Mt 28: 16-20
In-numru ħdax jindika l-assenza ta’ wieħed mill-magħżulin, Ġuda l-iskarjota. Dan il-vojt huwa indikkattiv tad-dnub u t-tradiment preżenti fil-merħla ċkejkna (Lq 12: 32) avolja tagħraf il-leħen tar-ragħaj. Aktar il-quddiem, San Mattew juri li d-dixxipli ġodda huma dawk kollha li jħarsu sew il-kelma ta’ Ġesù (ara 28: 20). Id-dixxiplu ta’ Ġesù jibqa’ dixxiplu għal dejjem. Għalkemm magħżul, msejjaħ u mibgħut, jibqa’ fil-kundizzjoni ta’ min għandu bżonn kontinwu li jitgħallem u mhux ta’ ‘Imgħallem’, għax l-Imgħallem tagħkom wieħed hu, u intom ilkoll aħwa (23: 8). 
Ġesù beda l-missjoni tiegħu f’Israel, hu stess jgħid “Ma ġejtx mibgħut ħlief għan-ngħaġ li ntilfu mid-dar ta’ Israel” (15, 24), qalb il-Lhud fil-Galilija (4: 12) u anke lid-dixxipli tiegħu jibgħathom l-ewwel f’Israel u jgħidilhom, “Taqbdux triq il-pagani, u tidħlux f’belt tas-Samaritani, imma qabel xejn morru fittxu     n-ngħaġ il-mitlufa tad-dar ta’ Israel” (10, 5-6). Madankollu Israel ma’ jilqax   il-Messija, u għalhekk il-missjoni issa ddur fuq il-pagani. Il-Galilija hija propju l-punt tat-tluq, għaliex hija l-art li tmiss man-nazzjonijiet pagani (ara 8: 28; 15: 21); hija appuntu l-Galilija tal-ġnus (4: 15) hekk kif isejjħilha fl-profeta Isaija. Ġesù li beda l-missjoni tiegħu fil-Galilija, issa imqajjem mill-mewt jerġa’ jagħżel il-Galilija biex minnha jagħti lill-appostli l-mandat il-ġdid missjunarju universali . 
u marru fuq il-muntanja fejn kien ordnalhom Ġesù.

L-appuntament li Ġesù jagħti lill-appostli permezz tan-nisa (28: 10) huwa fuq muntanja speċika, li għalkemm mhix imsemmija b’isimha x’aktar li kienet waħda mis-seba’ muntanji li jissemmew f’dan l-evanġelju. Fl-antik il-muntanji kienu jirrappreżentaw il-post tad-divinità. Il-muntanji teoloġiċi/teofaniċi tal-Galilija li jsemmi San Mattew huma: dik li fuqha Ġesù jħabbar ir-rieda tal-Missier (5: 1 ), dik li fuqha Ġesù jfejjaq lill-morda (15: 29), dik li fuqha Ġesù jitbiddel quddiem it-tlett appostli (17: 1); u din t’issa li minn fuqha Ġesù jsellem u jibgħat lid-dixxipli tiegħu fid-dinja kollha. 
17Kif rawh, inxteħtu quddiemu, għalkemm xi wħud iddubitaw.  

Din ir-reazzjoni għandha minn tal-maġi li, kif raw il-kewkba imtlew b’ferħ kbir... inxteħtu fl-art jaduraw (2: 10-11). Il-verb προσκυνέω tadura, tinxteħet quddiem, jintuża għal diversi nies, fosthom: l-imġiddem (8: 2), id-dixxipli fuq    id-dgħajsa (14: 33), il-mara Kangħanija (15: 25) u omm ulied Żebedew (20: 20). Il-fatt li d-dixxipli jinxteħtu quddiemu huwa minnu nnifsu espressjoni tal-fidi li huma kellhom f'Ġesù bħala Iben Alla (erġa’ ara 14: 33), madankollu jibqa’ fosthom element ta’ dubju. It-tensjoni bejn adorazzjoni u dubju (διστάζω) tinsab biss hawnhekk u fil-ġrajja ta’ meta Ġesù jimxi fuq l-ilma, “Bniedem ta’ fidi żgħira, għaliex iddubitajt?”  Meta mbagħad it-tnejn (Ġesù u Pietru) telgħu fid-dgħajsa, ir-riħ waqaf. Dawk li kienu fid-dgħajsa nxteħtu quddiemu... (14; 31-33).  Id-dixxipli m'għandhomx saħħa biżżejjed biex jerfgħu dak li għadda u kien għadu jrid jgħaddi minnu Ġesù. Fil-mixja ta’ fidi, huwa neċessarju li joħorġu mid-dixxiplu d-dubji li jinbtu fih. Xi drabi fidi li ma tafx b’dubji hija indikattiva ta’ ħarba mid-dubji frott in-nuqqas ta’ fidi. Id-dubji huma sinjal ta’ fidi dgħajfa; jiddubita min hu ta’ fidi żgħira - ὀλιγόπιστοι(8: 26; 14: 31; 16: 8; 17: 20).  Din it-tip ta’ ‘fidi żgħira’ Ġesù xi drabi jqiegħdha f’kuntrast   mal-‘fidi kbira’ bħal dik taċ-ċenturjun (8: 10) u tal-mara Kangħanija (15: 28).  Jista’ jkun, li propju minħabba fin-nuqqas ta’ fidi u fid-dubji li jaħkmu lid-dixxipli wara l-ġrajja tal-Għid (ara wkoll Mk 16: 11. 14; Lq 24: 11. 41; Ġw 20: 24-29), li San Mattew jagħżel li jippreżenta din il-ġrajja bħala l-unika darba li fiha Ġesù jidhrilhom, jekk tiġi eskluża d-dehra lil Marija ta’ Magdala u Marija l-oħra (28: 1-10).
18Ġesù resaq ikellimhom u qalilhom, 

Ġesù li jersaq lejn id-dixxipli sabiex ikellimhom huwa dak Alla li, fl-imgħoddi kellem lil missirijietna ħafna drabi u b’ħafna manjieri permezz tal-profeti, iżda li, Issa, f’dan l-aħħar żmien, huwa kellimna permezz ta’ Ibnu, li hu għamlu werriet ta’ kollox u li bih ukoll għamel il-ħolqien (Lhud 1, 1-2). 

“Lili ngħatat kull setgħa fis-sema u fl-art.

Matul ħajtu Ġesù ngħatatlu setgħa ‘fuq l-art’ (9: 6); issa, wara l-qawmien, bilqiegħda fuq il-lemin ta’ dak li jista’ kollox (26: 64) setgħetu tkopri l-art u      s-sema.  F’dawn l-aħħar kelmiet, Ġesù jidher bħala l-Pantokrator, il-Mulej mgħolli u merfugħ fuq il-ħolqien kollu; dak li kollox kien mogħti lilu mill-Missier (11: 27).  Ġesù igglorifikat fuq is-salib issa għandu setgħa bla qies li rċeviha mingħand Alla l-Missier li “ħalla kollox f’idejh” (Ġw 3: 35).  Dan   il-kliem jixbaħ lil dak li jgħid band’oħra, “Kollox kien mgħoti lili minn Missieri” (11: 27) u li f’diversi siltiet oħra bħal Ġw 13: 3; 17:10: Ef 1: 3-14; Fil 2: 6-11; u Kol 1: 15-20 huwa sottolineat il-fatt li f’Ġesù dehret il-milja tad-divinità.       Is-setgħa li ġejja mill-identità ta’ Ġesu mal-Missier hija l-pedament kemm tal-missjoni li ser jirċievu l-ħdax kif ukoll għat-twemmin fit-Trinità Qaddisa. 
19Morru, mela, 
Wara li semgħu, raw u aduraw lill-Iben, id-dixxipli issa jingħataw li jsiru jixbħu lil Ġesù fil-missjoni tiegħu ta’ ‘Mibgħut mill-Missier fost l-aħwa’, Min jilqa’ lilkom jilqa’ lili, u min jilqa’ lili jkun jilqa’ lil dak li bagħatni  (10: 40). Fis-sinottiċi l-mandat missjunarju għandu żewġ elementi komuni:

(a) id-dimensjoni universali (ara Mt 28: 19; Mk 16: 15 u Atti 1: 8), 
(b) il-preżenza attiva tal-Mulej u tal-Ispirtu s-Santu. 
Il-mandat missjunarju huwa ta’ tlett xorta:
(i) agħmlu dixxipli mill-ġnus kollha, 
L-ewwel sejħa tad-dixxipli mihiex biex jagħmluha ta’ mgħallmin iżda biex jagħmlu mill-aħwa dixxipli tal-uniku Mgħallem. Il-missjoni ta’ Ġesù u         tad-dixxipli li fil-bidu kienet limitata għal Israel, issa tinfirex għall-popli kollha skond il-pjan tas-salvazzjoni (Lq 2: 29-32) u l-wiegħda li Alla kien għamel lil Abraham, dik li “jitbierku bik it-tribujiet kollha tal-art” (Ġen 12: 3b; 17: 4w; 22: 18). Minn sajjieda tal-Galilija, Ġesù jagħmilhom sajjieda tal-bnedmin (4: 19).  Kien Hu li stadhom minn qiegħ l-ibħra u għammidhom fiH, fil-Missier u fl-Ispirtu, f’Alla l-ħaj (ara Ġw 3: 10). Issa jmiss lilhom li jistadu lill-aħwa billi jagħmlu minnhom dak li Hu kien għamel magħhom. 
(ii)  u għammduhom fl-isem tal-Missier u tal-Iben u tal-Ispirtu s-Santu.  
Din il-formula trinitarja mhix ipsissima verba ta’ Ġesù, iżda x’aktarx hija meħuda mill-użu liturġiku tal-ewwel komunitajiet Insara. L-evanġelji jitkellmu minn żewġ magħmudijiet: dik tal-Battista, bl-ilma u dik ta’ Ġesù, bl-Ispirtu. Il-magħmudija bl-ilma kienet sinjal ta’ ndiema u konverżjoni (3: 6.8); hija l-‘Magħmudija bl-Ispirtu s-Santu’ li tgħaqqad mal-Missier, ma’ Ġesù u mal-Ispirtu nnifsu (3: 11). L-isem jesprimi r-relazzjoni/rabta personali mwaqqfa fil-magħmudija li biha l-ġnus kollha jistgħu jiġu magħquda u kkonsagrati lill-Ispirtu, li jagħmel minnhom ulied il-Missier u aħwa ta’ Ġesù (28: 10). 
(iii) U għallmuhom iħarsu dak kollu li ordnajtilkom jien.  

Dan il-vers jiġbor fih it-tema fundamentali tal-evanġelju skont San Mattew li tiġi żviluppata matul il-ħames diskorsi kbar (5-7; 10; 13: 1-52; 18; 24-25). Il-ħarsien, τηρεῖν, hawnhekk ifisser tagħmel/tgħix dak li tisma’ (5: 19) huwa l-mod li bih aktar dixxipli jidħlu f’relazzjoni personali u ekkleżjali ma’ Ġesù.   
20U ara, jien magħkom, dejjem sa l-aħħar taż-żmien. 

Id-dixxipli mhuma qatt ser ikunu weħidhom, abbandunati jew iltiema għaliex l-Imgħallem huwa l-‘Għimmanu-El’, li bi lsienna jfisser ‘Alla magħna’ (1: 23).     Il-preżenza tiegħu mihiex waħda sterili jew kultwali biss, imma preżenza ħajja u attiva fil-ġrajjiet kollha tal-istorja missjunarja universali tal-Knisja. Din il-qagħda ser tinżamm hekk sal-aħħar taż-żmien; wara tibqa’ biss ir-regalità tal-Misser (13: 48; 26: 29), li hija l-aħħar fazi tas-saltna ta’ Alla.
